
Կարմիր խաչի միջազգային կոմիտեն (ԿԽՄԿ) գործունեություն է ծավալում Հայաստանում՝ սկսած 1992 թվականից։ Հայաստանում ԿԽՄԿ գործունեության իրավական հիմքը 1993 թվականին կնքված «Հայաստանի Հանրապետության Կառավարության և Կարմիր խաչի միջազգային կոմիտեի միջև Հայաստանի Հանրապետությունում Կարմիր խաչի միջազգային կոմիտեի կարգավիճակի մասին» համաձայնագիրն է, որով ԿԽՄԿ-ի կարգավիճակը համատեղվում է միջազգային միջկառավարական կազմակերպությունների կարգավիճակի հետ: 
Վերջին տարիներին Հայաստանի Հանրապետության և Կարմիր խաչի միջազգային կոմիտեի հետ համագործակցությունը կրել է շարունակական բնույթ։ Հայաստանը կարևորում է ԿԽՄԿ-ի՝ որպես չեզոք ու անկողմնակալ կազմակերպության հումանիտար գործունեությունը Հայաստանում և Արցախում։ ԿԽՄԿ բազմամյա գործունեությունը Հայաստանում և Արցախում ցույց է տվել իր արդյունավետությունը՝ մեղմելով ռազմական գործողությունների հետևանքները և աջակցելով այդ գործողություններից տուժածներին։
Հայաստանի Հանրապետության կառավարության և Կարմիր խաչի միջազգային կոմիտեի միջև` Հայաստանի Հանրապետությունում Կարմիր խաչի միջազգային կոմիտեի կարգավիճակի մասին համաձայնագրում փոփոխություններ կատարելու մասին արձանագրության վավերացման և այնուհետև ուժի մեջ մտնելու արդյունքում կհստակեցվեն Հայաստանի Հանրապետության կառավարության կողմից ԿԽՄԿ-ին տրամադրված արտոնությունների ու անձեռնմխելիությունների մասին դրույթները, ինչը կնպաստի Հայաստանում ԿԽՄԿ գործունեության արդյունավետության պահպանմանը՝ դրական ազդելով Հայաստանի և ԿԽՄԿ-ի միջև համագործակցության վրա։
 «Հայաստանի Հանրապետության Կառավարության և Կարմիր խաչի միջազգային կոմիտեի միջև՝ Հայաստանի Հանրապետությունում Կարմիր խաչի միջազգային կոմիտեի կարգավիճակի մասին» համաձայնագրում փոփոխություններ կատարելու մասին» արձանագրությունը (այսուհետ՝ Արձանագրություն) ստորագրվել է 2019թ. հունվարի 30-ին, Հայաստանի Հանրապետության արտաքին գործերի նախարար Զոհրաբ Մնացականյանի կողմից:
 Արձանագրության նպատակն է կատարել հետևյալ փոփոխությունները 1993 թվականի նոյեմբերի 5-ին ստորագրված` Հայաստանի Հանրապետության Կառավարության և Կարմիր խաչի միջազգային կոմիտեի միջև` Հայաստանի Հանրապետությունում Կարմիր խաչի միջազգային կոմիտեի կարգավիճակի մասին համաձայնագրում.
· Համաձայնագրի 6-րդ հոդվածը լրացնել նոր՝ 4-րդ, 5-րդ և 6-րդ կետերով, որը վերաբերվում է ԿԽՄԿ գրագրության և փաստաթղթերի անձեռնմխելիությանը, ինչպես նաև ԿԽՄԿ կողմից անձնական տվյալների մշակմանը,
· Համաձայնագրի 10-րդ հոդվածի 11-րդ կետը շարադրել հետևյալ բովանդակությամբ (Պատվիրակության այն անդամները, որոնք Հայաստանի Հանրապետության քաղաքացիներ են, չեն օգտվում այն անձեռնմխելիություններից, արտոնություններից և առավելություններից, որոնք նշված են 10-րդ հոդվածի 1-9-րդ կետերում: Նրանք օգտվում են իրենց ծառայողական պարտականությունների կատարման ընթացքում իրականացված գործողությունների հետ կապված դատական գործընթացների նկատմամբ անձեռնմխելիությունից),
· Համաձայնագրի 11-րդ հոդվածը շարադրել հետևյալ բովանդակությամբ  (Ժամանակավոր առաքելությամբ Հայաստանի Հանրապետություն ժամանած ԿԽՄԿ ներկայացուցիչներն ու աշխատակիցները օգտվում են Համաձայնագրի 10-րդ հոդվածի 2-րդ, 3-րդ, 4-րդ, 7-րդ, 8-րդ և 13-րդ կետերում շարադրված արտոնություններից և անձեռնմխելիություններից):    
Հայաստանի Հանրապետության ֆինանսների նախարարությունը հայտնել է, որ Արձանագրությունում Հայաստանի Հանրապետության համար ֆինանսական պարտավորություններ նախատեսող, այդ թվում՝ ծախսերի ավելացման հանգեցնող դրույթներ առկա չեն:
Տնտեսական զարգացման և ներդրումների նախարարությանը ենթակա պետական գույքի կառավարման կոմիտեն հայտնել է, որ Արձանագրությամբ Հայաստանի Հանրապետության համար գույքային պարտավորություններ նախատեսող դրույթներ առկա չեն։
Հայաստանի Հանրապետության արդարադատության նախարարությունը հայտնել է, որ Արձանագրությունը թեև չի պարունակում օրենքի փոփոխություն կամ նոր օրենքի ընդունում նախատեսող նորմեր, սակայն պարունակում է Հայաստանի Հանրապետության օրենքին հակասող դրույթներ, մասնավորապես Արձանագրության 2-րդ հոդվածի 11-րդ կետի այն դրույթը, համաձայն որի Պատվիրակության անդամները, որոնք Հայաստանի Հանրապետության քաղաքացիներ են, օգտվում են իրենց ծառայողական պարտականությունների կատարման ընթացքում իրականացված գործողությունների հետ կապված դատական գործընթացների նկատմամբ անձեռնմխելությունից: Այդ դրույթը հակասում է ՀՀ քրեական դատավարության օրենսգրքի 445-րդ հոդվածի 7-րդ մասի և 447-րդ հոդվածի կարգավորումներին: Միաժամանակ հայտնել է, որ Արձանագրությունը ենթակա է վավերացման ՀՀ Ազգային ժողովի կողմից՝ համաձայն ՀՀ Սահմանադրության 116-րդ հոդվածի 1-ին մասի  5-րդ կետի և «Միջազգային պայմանագրերի մասին» ՀՀ օրենքի 10-րդ հոդվածի 2-րդ մասի 5-րդ կետի դրույթների հիմքով:
Արձանագրությունն ուժի մեջ է մտնում ուժի մեջ մտնելու համար անհրաժեշտ՝ Հայաստանի Հանրապետության օրենսդրությամբ սահմանված ընթացակարգերի կատարման մասին ծանուցումը Կարմիր խաչի միջազգային կոմիտեի կողմից դիվանագիտական ուղիներով ստացման օրվանից: 
Հաշվի առնելով վերոգրյալը՝ Հայաստանի Հանրապետության արտաքին գործերի նախարարությունը նպատակահարմար է համարում 2019թ. հունվարի 30-ին ստորագրված «Հայաստանի Հանրապետության Կառավարության և Կարմիր խաչի միջազգային կոմիտեի միջև՝ Հայաստանի Հանրապետությունում Կարմիր խաչի միջազգային կոմիտեի կարգավիճակի մասին» համաձայնագրում փոփոխություններ կատարելու մասին» արձանագրության վավերացումը Հայաստանի Հանրապետության Ազգային ժողովի կողմից։

